
ANNOTATION 
The Decree of the President of the Republic of Uzbekistan dated February 26, 2019, “On 

measures to strengthen further the social protection of employees of internal affairs bodies and 
members of their families” PD-4212 states that “Achieving high results in the field of effectively 
ensuring peace and tranquility in our country largely depends from the constant readiness and level 
of professional training of employees of the internal affairs bodies, their dedication and courage in 
the way of protecting human rights and freedom, the interests of the state and society.” It has been 
established that employees of the internal affairs bodies have a relatively high level of mental and 
nervous tension in the work process. Therefore, social non-epidemic diseases such as injuries and 
cardiovascular, respiratory, nervous, mental and digestive systems are more common among them. 
Many scientific sources note that respiratory diseases occupy a leading place in the primary morbidity 
of military personnel and employees of internal affairs bodies and account for more than 50% of the 
total primary morbidity and 45% of temporary disability. 

Keywords: internal affairs bodies, morbidity, factors, nervous tension, research, analysis, 
assessment, level, indicators. 

ИЧКИ ИШЛАР ОРГАНЛАРИ ХОДИМЛАРИ ОРАСИДА КАСАЛЛАНИШ ВА УНИ 
КЕЛТИРИБ ЧИҚАРУВЧИ ОМИЛЛАРНИНГ ТИББИЙ-ИЖТИМОИЙ ЖИҲАТЛАРИ 

 
АННОТАЦИЯ 

Ўзбекистон Республикаси Президентининг 2019 йил 26 февралдаги “Ички ишлар 
органлари ва уларнинг оила аъзоларини ижтимоий ҳимоя қилишни янада кучайтириш чора-

тадбирлари тўғрисида”ги ПҚ-4212-сонли қарорида “Юртимизда тинчлик ва осойишталикни 
самарали таъминлаш соҳасида юқори натижага эришиш кўп жиҳатдан Ички ишлар ораганлари 
ходимларининг доимий шайлиги ва касбий тайёргарлик даражасига, уларнинг инсон ҳуқуқ ва 
эркинликлари, давлат ва жамият манфаатлари ҳимояси йўлидаги фидойилиги ва жасоратига 
боғлиқ”лиги алоҳида кўрсатилган. Ички ишлар органлари ходимлари меҳнат фаолияти 
нисбатан юқори даражадаги руҳий ва асабий зўриқишлар билан кечиши боис улар орасида 
айниқса, ижтимоий аҳамиятга эга бўлган ноэпидемик юрак қон-томир, нафас олиш, асаб, 
руҳий ва овқат ҳазм қилиш тизими касалликлари ҳамда жароҳатланишлар кўпроқ учраши 
аниқланди. Аксарият илмий манбаларда келтирилишича ҳарбийлар ва Ички ишлар органлари 
ходимлари орасида бирламчи касалланишда етакчи ўринни нафас йўллари касалликлари 
эгаллаши ва умумий бирламчи касалланишнинг 50%дан кўпини ташкил этиб, вақтинча 
меҳнатга яроқсизлик таркибида 45%га тенг эканлиги таъкидланади. 
Калит сўзлар: ички ишлар, касалланиш, омиллар, асабий зўриқиш, ўрганиш, тахлил, 
баҳолаш, даража, кўрсаткичлар. 

МЕДИКО-СОЦИАЛЬНЫЕ АСПЕКТЫ ЗАБОЛЕВАЕМОСТИ И ФАКТОРЫ ЕЕ 
ВЫЗЫВАЮЩИЕ У СОТРУДНИКОВ ОРГАНОВ ВНУТРЕННИХ ДЕЛ 

 
АННОТАЦИЯ 

В Постановлении Президента Республики Узбекистан от 26 февраля 2019 года «О мерах 
по дальнейшему усилению социальной защиты сотрудников органов внутренних дел и членов 
их семей» ПП-4212 написано, что “Достижение высоких результатов в области эффективного 
обеспечения мира и спокойствия в нашей стране во многом зависит от постоянной готовности 
и уровня профессиональной подготовки сотрудников органов внутренних дел, их 
самоотверженности и мужества на пути защиты прав человека и свободы, интересов 
государства и общества”.Установлено, что сотрудники органов внутренних дел имеют 
относительно высокий уровень психического и нервного напряжения в процессе работы, 
поэтому среди них чаще встречаются социальные неэпидемические заболевания такие как 
травмы, а также сердечно-сосудистой, дыхательной, нервной, психической и 
пищеварительной систем. Во многих научных источниках отмечается, что болезни органов 
дыхания занимают ведущее место в первичной заболеваемости военнослужащих и 
сотрудников органов внутренних дел и составляют более 50% общей первичной 
заболеваемости и 45% временной нетрудоспособности. 

Ключевые слова: органы внутренних дел, заболеваемость, факторы, нервное 
напряжение, исследование, анализ, оценка, уровень, показатели. 

 
Мавзунинг долзарблиги.  
Ўзбекистон Республикаси Президентининг 2019 йил 26 февралдаги “Ички ишлар 

органлари ва уларнинг оила аъзоларини ижтимоий ҳимоя қилишни янада кучайтириш чора-
тадбирлари тўғрисида”ги ПҚ-4212-сонли Қарорида таъкидланадики, “Сўнги йилларда 
мамлакатимизда Ички ишлар органлари фаолиятини такомиллаштиришга қаратилган кенг 
қамровли ислоҳотлар олиб борилди ва комплекс чора-тадбирлар амалга оширилди. “Ҳар бир 
ходимнинг халқ манфаатларига хизмат қилиши”дан иборат ўз хизмат бурчини сўзсиз адо 
этиши ушбу фаолиятининг асосига айланди.” Қарорда “Юртимизда тинчлик ва 
осойишталикни самарали таъминлаш соҳасида юқори натижага эришиш, кўп жиҳатдан Ички 
ишлар ораганлари ходимларининг доимий шайлиги ва касбий тайёргарлик даражасига, 

уларнинг инсон ҳуқуқ ва эркинликлари, давлат ва жамият манфаатлари ҳимояси йўлидаги 
фидойилиги ва жасоратига боғлиқ”лиги алоҳида кўрсатилган [1]. 

Ҳар қандай мамлакатда аҳолининг тинчлиги ва осойишталигини таъминлашда, айрим 
ҳолатларда меҳнат жараёнлари меъёрлаштирилмаган иш шароитларида салбий таъсир 
қилувчи омиллар ва уларнинг натижасида мазкур соҳа ходимлари орасида касалланишнинг 
тиббий-ижтимоий жиҳатларини ўрганиш ва уни камайтириш чораларини ишлаб чиқиш ўта 
муҳим долзарб давлат аҳамиятига эга бўлган масалалардан бири саналади.  

Меҳнатга қобилиятли аҳоли саломатлигини ўрганишда биринчи навбатда меҳнат 
фаолиятига доимий равишда таъсир қилувчи носоғлом ижтимоий ва бошқа турдаги салбий 
омилларни илмий жиҳатдан ўрганиш муҳим аҳамият касб этади. Айнан шу қатламга жамиятда 
ички ишлар ходимлари ҳам киради. Уларнинг меҳнат фаолияти давомида мавжуд кўплаб 
омиллар, айниқса асабий зўриқиш билан бевосита боғлиқ омиллар таъсирида организмда узоқ 
давом этувчи, аксарият ҳолларда сурункали кўринишга ўтадиган касалликлар шаклланади. Бу 
ўз навбатида уларнинг саломатлигига салбий таъсир қилувчи омилларни комплекс ижтимоий-
гигиеник жиҳатдан ўрганишни талаб қилади ва Ички ишлар ходимлари орасида касалланишни 
камайтиришга йўналтирилган зарур чора-тадбирларни ишлаб чиқишда қўл келади.[2]. 
Муаллифнинг илмий хулосаларига қараганда, Ички ишлар ходимлари орасида касалланиш 
умумий Россия аҳолисига нисбатан сезиларли даражада паст (мос ҳолда 817,1‰ ва 1293,4‰), 
аммо, ҳар иккала гуруҳда касалланиш ўсиш хусусиятига эга (19,4% ва 12,8%). Ўрганилган 
Ички ишлар ходимларида аниқланган касалликларнинг учраш ҳолати, нафас олиш йўллари, 
қон айланиш, овқат ҳазм қилиш ҳамда суяк-мушак тизими, буйрак ва сийдик йўллари, кўз ва 
сўрғичсимон ўсиқ, шунингдек, эркакларда жароҳатланишлар ва заҳарланиш, аёл ходимларда 
руҳий ўзгаришлар кетма-кетлигини ташкил этиб, жами касалликларнинг 86,2% ни ташкил 
қилганлиги аниқланган. Ходимларда аниқланган касалликларнинг 84,7% уларнинг турмуш 
тарзлари, аниқроғи, 39,2% ҳолатда тиббий фаолликлари, 31,7% ҳолатда ишда ва оиладаги 
руҳий зўриқишлар ва 13,8% меҳнат фаолиятидаги омиллар таъсирида юзага келган. 
В.И.Евдокимовнинг (2007) [3]. Илмий изланишларида Ички ишлар ходимларининг 
фаолиятлари кўп ҳолларда шошилинч ва юқори физиологик зўриқишлар билан кечиши 
сабабли қатор соматик касалликлар, атеросклероз, артериал қон босимини ошиши, инсульт, 
юракнинг ишемик касалликлари, ўткир коронар етишмовчилик, ошқозон ва ўн икки бармоқли 
ичак яраси, ўсмалар, бронхиал астма, ревматоид артрити ва аллергик кассалликлар нисбатан 
кўпроқ учраши қайд этилади. Россияда ҳозирги даврда кўплаб фаолиятлар руҳий зўриқиш 
билан кечади, айниқса, Ички ишлар ходимлари орасида бу ҳолат нисбатан юқорилиги, яъни 
уларнинг шахсий хавфсизлиги, ҳар хил турдаги қарама-қаршиликлар, зўравонлик, деярли ҳар 
куни хавфли жараёнларда қатнашишлари билан тушунтирилади [4].  
  Тадқиқотнинг асосий мақсади  

Ички ишлар органлари ходимлари орасида касалланишнинг тиббий-ижтимоий 
жиҳатларини ўрганишга йўналтирилган адабиётларни мамлакатимиз ва чет эллардаги 
ҳолатини ўрганиб таҳлил қилиш ва баҳолашдан иборат. 

Материаллар ва услублар 
Кейинги 15-20 йиллар давомида дунёда ва мамлакатимизда Ички ишлар органлари 

ходимлари орасида касалланиш ва унинг сабабларини, шунингдек, касалланишга таъсир 
қилувчи омилларни, даволаш-профилактик ва реабилитация ёрдамларининг тиббий-
ижтимоий ва ташкилий жиҳатларига йўналтирилган адабиётлар ва бошқа статистик 
материаллар, маърузалар материал сифатида олинди ва адабиётларни таҳлил қилишда асосан 
тафсифловчи усулдан кенг фойдаланилди. 

Натижа ва муҳокама 
Танлаган мавзунинг долзарблигини ўрганиш мақсадида таҳлил этилган адабиётлардан 

шу нарса маълум бўлдики, кейинги йилларда мамлакатимизда ва чет элларда, жумладан 
тадқиқот ўтказилиши режалаштирилаётган Хоразм вилоятида ҳам Ички ишлар органлари 
ходимлари орасида кейинги йилларда иш жараёнларида асабий зўриқиш ҳолатларининг 
ошиши сабабли айрим ижтимоий аҳамиятга эга бўлган, ноэпидемик касалликлар ва 

жароҳатланишнинг ўсиш анъанаси кузатилмоқда. Хоразм вилояти Ички ишлар бошқармаси, 
даволаш-профилактика муассасалари тиббиёт бўлимининг 2022 йилда берган йиллик 
ҳисоботи бўйича, вилоятда Ички ишлар органлари ходимлари орасида айниқса юқумли ва 
паразитар касалликлар, асаб тизими, нафас олиш, жароҳатланишлар ва овқат ҳазм қилиш 
тизимлари касалликлари нисбатан юқорироқ тарқалиши келтирилган. Касалланишни айниқса 
вилоят ИИБ, Урганч шаҳар ва туман, Гурлан, Шовот, Хазорасп,Тупроққалъа, Хива туманлари 
ИИБ ходимлари орасида нисбатан кенг тарқалган. 

Н.А.Лапатиннинг (2002) [5]. Кемерова шаҳрида амалга оширган илмий изланиш 
хулосалари шуни кўрсатадики, Ички ишлар ходимлари орасида умумий ва вақтинча меҳнатга 
лаёқатсизлик касалланиши кўрсаткичида кўпайиш анъанаси кузатилиб, ҳар ўрганилган 100 та 
ходимга 89,2 ҳодисага тенг бўлган. Ички ишлар ходимлари орасида нисбатан кўпроқ нафас 
олиш йўллари касалликлари (45,2-51,6%), суяк-мушак ва боғловчи тўқималар касалликлари 
(12,8-15,9%), жароҳатланишлар ва заҳарланишлар (9,9-10,7%), овқат ҳазм қилиш тизими (6,6-
5,8%), кўз ва сўрғичсимон ўсиқ (5,4%), қон айланиш тизими (2,4%) касалликлари эгаллаб, 
уларнинг 64,0% узоқ вақтга меҳнат қоблиятини йўқотиш билан кечганлиги аниқланган. 
Эътиборли жиҳати шундаки, ходимлар орасида бирламчи ногиронлик ҳар 100 ходимга 13,33% 
га тенг бўлиб, бирламчи ногиронликнинг асосий сабабларида 29,7% ҳолатда жароҳатлар, 
25,3% қон айланиш тизими ва 19,8% и ўсмаларга тўғри келиши аниқланган. Муаммонинг 
жиддийлиги шундаки, бирламчи ногиронликнинг 45,5%ни 1-гуруҳ, 40,0%ни 2-гуруҳ ва 15%ни 
3-гуруҳ ногиронликлари эгаллаган. Муаллифнинг таъкидлашича, касалланишнинг юзага 
келишида етакчи омиллар, шахсий таркибнинг хизмат фаолияти тури, тиббий-ижтимоий ва 
ижтимоий-турмуш омиллари, иш стажи 3 йилдан 10 йилгача (37,4%), тебраниш, 
совуққотишлар (44,2%), шунингдек иш юкламасининг тенг тақсимланмаслиги ва руҳий 
зўриқишлар етакчи ўринларни эгаллаган. М.В.Поталова томонидан (2008) [6]. Россиянинг 
Татарстон Республикаси Ички ишлар вазирлигининг материаллари асосида бажарилган илмий 
изланиш хулосалари шуни кўрсатадики, Ички ишлар ходимларида рўйхатга олинган 
касалликларнинг 45,5% - юқори нафас йўллари, 11,25% - жароҳат ва заҳарланишлар, 9,6% - 
юрак қон-томир касалликлари, 8,2% - овқат ҳазм қилиш, 5,9% - асаб тизими ва 19,6%ини 
бошқа ҳар хил касалликлар ташкил этган. Бирламчи касалланишда етакчи ўринни ҳар 1000 
ходимга 869,8 та касаллик билан ГИБДД ходимлари, кейинги ўринни 754,1 ва 639,4 касаллик 
билан мос равшда Марказий аппарат ва ИИБ ходимлари ва учунчи ўринда 654,1 ва 561,4 
касаллик билан УВО ва РУВД ходимлари эгаллаганлиги аниқланган. Ўртача умумий 
касалланиш даражаси 663,8‰ га тенг бўлган. Ўрганилган худудда касалхонада ётиб 
даволанганларнинг 28,3% - юрак қон-томир, 27,2% - овқат ҳазм қилиш, 20,0% - асаб, 8,0% - 
жароҳат ва заҳарланишлар, 7,8% - суяк-мушак, 5,7% -нафас олиш, 3,0 % - буйрак ва сийдик 
йўллари касалликларига тўғри келган.  

Н.М.Мухамедалиева (2020,2021) [7,8]. томонидан амалга оширилган илмий изланишлар 
натижалари шуни кўрсатадики, Ички ишлар ходимлари орасида касалланиш ва унинг асосий 
сабабларини ўрганиш ва таҳлил қилишда, шунингдек касалликларни ташхислаш, даволашда 
амалий ишларнинг самарадорлигини оширишда ходимларни хизмат вазифаларини бажариш 
ва даволаш ишларини амалга оширишдан кейинги босқичларда уларни тизимли реабилитация 
қилишнинг ўта муҳимлиги алоҳида қайд этилади. Муаллиф Ички ишлар органлари 
ходимларини реабилитация жараёнидаги ўтказиладиган кўрикда уларни беш гуруҳга бўлишни 
таклиф қилади. Биринчи гуруҳ бу амалдаги соғломлар, иккинчи гуруҳ касаллик пайдо бўлиш 
хавф юқори ходимлар, учинчи гуруҳ бу қўшимча ўрганилишга ва амбулатор даволанишга 
муҳтожлар, тўртинчи гуруҳ бу ҳам қўшимча ўрганишларга ва стационарларда даволанишга 
муҳтожлар ва бешинчи гуруҳ бу айни вақтда касаллик аниқланган, сурункали касалликлари 
мавжуд ва ихтисослаштирилган тиббий ёрдам олишга зарурати бор ходимлар саналади. Ушбу 
усул Ички ишлар органлари ходимларининг саломатлигини сақлаш ва мустаҳкамлашда энг 
самарали усуллардан бири эканлиги таъкидланади.  

Ҳарбийлар ва Ички ишлар органлари ходимлари орасида ўтказилган анкета-сўровларда 
олинган натижалар шуни кўрсатганки, бирламчи касалланишда етакчи ўринни юқори нафас 

аъзолари касалликлари эгаллаб, жами аниқланган касалликларнинг 50% ни, шунингдек меҳнат 
қоблиятини йўқотишда 45% ни ташкил этиши аниқланган. Айнан нафас олиш тизими 
касалликлар ичида тарқалганлик бўйича юқори нафас йўлларининг ўткир респиратор 
касалликлари эгаллаган. Муаллифнинг таъкидлашича ҳарбийлар ва Ички ишлар органлари 
ходимлари орасида ўткир респиратор юқумли касалликларнинг юқори даражада тарқалиш 
сабаблари иккига, яъни ташқи ва ички характерга эга эканлигидалиги ва умумий иммун 
статусининг пасайиб кетиши билан боғлиқ деб тушунтиради [9]. А.С.Фадеев, 
В.В.Куликовларнинг (2001) [10] хулосаларича кўп тармоқли даволаш-профилактика 
муассасаларида даволанаётган Ички ишлар органлари ходимларидаги мавжуд 
касалликларнинг 25% га яқини психотерапевтик коррекцияга муҳтож саналади. Аммо, 
госпиталлардаги шифокорлар диққатларини бу жараёнга қаратмайдилар, бу каби беморлар 
асосан овқат ҳазм қилиш тизими, юрак қон-томир тизими, нафас олиш тизими касалликлари 
кўринишида даволанадилар. Аммо, узоқ давом этган неврозларнинг 60% да йўлдош 
психосоматик касалликлар мавжудлиги аниқланган. Уларнинг ичида 27% ўн икки бармоқли 
ичак яра касаллиги, 18% да I ва II даражали гипертония, 6%да нейродермит ва 6% да бошқа 
ҳар хил касалликлари мавжудлиги аниқланган. Эътиборли жиҳати шундаки, Ички ишлар 
органлари ходимларининг аксарият меҳнат фаолияти доимий равишда руҳий зўриқишлар 
ҳолатида кечиши сабабли улардаги юзага келаётган касалликларнинг деярли кўпчилиги 
асабий бузилишлар билан кечиши таъкидланади. С.Г.Соловьев, Ю.В.Богдасаров ва 
бошқаларнинг. (2019) [11,12] илмий ўрганиш натижаларида шуни кўриш мумкинки, (2013-
2018 йй.) Ички ишлар органлари ходимлари орасида руҳий касалликларнинг тарқалганлиги 
умумий Россия Федерацияси аҳолисига нисбатан 4,4 маротаба кам, аммо, Ички ишлар 
органлари ходимлари орасида касалланиш даражаси 1,3 маротаба юқорилигини кўриш 
мумкин. Ўрганилган даврда мамлакатда психиатрик хизматга Ички ишлар ходимларидан 
мурожаат қилганлар сони 3540 дан 5988 гача қатновларни ташкил этган. Бу дегани руҳий 
бузилишларнинг тарқалганлик даражаси ҳар 100 000 кишига 626,9 ни ташкил этади дегани. 
Аҳоли орасида бу кўрсаткич айни пайтда 2771,4 тани ташкил қилган.  

Дунёнинг деярли барча мамлакатларида Ички ишлар тизими ходимлари азал-азалдан 
юқори ҳиссиёт ва асабий зўриқишлар билан кечадиган касблардан ҳисобланади, бунга ҳеч 
қандай қўшимча исбот талаб этилмайди. Шу боис мазкур хизматга ҳар томонлама, тиббий, 
жисмоний, интелектуал, руҳий ва юқори даражадаги ахлоқий етук шахслар ишга қабул 
қилинадилар. Айниқса ижтимоий-сиёсий нобарқарор жойларда Ички ишлар ходимларига ҳар 
хил руҳий босимлар сирасига кирувчи асабий жараёнлар, айниқса юрак қон-томир тизими 
касалликларининг пайдо бўлишида муҳим салбий омил бўлиб хизмат қилади. Россиянинг 
Доғистон Республикасида ўтказилган илмий изланишлардан маълумки, 2012-2015 йиллар 
давомида мазкур ҳудудда артериал қон босими касаллиги Ички ишлар ходимлари орасида 23-
36,3% ни ташкил этганлиги таъкидланади [13]. А.Г.Шогенов, А.А.Эльгаров ва бошқаларнинг 
(2016) [14]. берган маълумотларига қараганда Россиянинг Кабардино-Балкар Республикасида 
Ички ишлар ходимлари орасида уларнинг ёшлари ошиб бориши билан юрак қон-томир 
касалликларининг ҳам ошиб бориши таъкидланиб, айниқса артериал қон босими касаллиги 
20-29 ёшдагиларга - 12,1%, 30-39 ёшда - 39,%, 40-49 ёшда - 38,5%, 50-59 ёшда -67,6%га тенг 
бўлган. Ўрганилган даврда унинг ўртача кўрсаткичи 39,9% ни ташкил этган. Юракнинг 
ишемик касалликлари 18,8%, юрак ритмининг бузилиши 17,9% ни ташкил қилиб, мазкур 
касалликлар ҳам ходимларнинг ёшлари ўсиши билан ошиш ҳусусиятига эга бўлган. Мазкур 
ҳолатда ҳам муаллиф касалликларнинг юқори даражада тарқалишини Ички ишлар тизими 
ходимларининг фаолиятлари, аксарият ҳолларда юқори эмоционал ва асабий зўриқишлар 
билан кечишида деб тушунтиради. Айрим тадқиқот хулосаларига қараганда Россия 
Федерациясида ҳарбийлар ва Ички ишлар органлари ходимлари ичида ўтказиладиган тиббий 
кўрикларда, ходимларнинг хизматга яроқсиз ёки яроқлилиги чегараланган деб чиқариладиган 
хулосаларининг асосий сабабларининг аксарият қисимини юрак қон-томир касалликлари, 
асосан артериал қон босими, юракнинг ишемик касалликлари ташкил этилиши таъкидланади 
[15]. Аксарият илмий манбаларда келтирилишича ҳарбийлар ва Ички ишлар органлари 

ходимлари орасида бирламчи касалланишда етакчи ўринни нафас йўллари касалликлари 
эгаллаши ва умумий бирламчи касалланишнинг 50% дан кўпини ташкил этиб, вақтинча 
меҳнатга яроқсизлик таркибида 45% га тенг эканлиги таъкидланади. Нафас олиш йўллари 
касалликлари ичида юқори нафас йўлларининг ўткир респиратор касалликлари эгаллаб, 
умумий нафас олиш тизими касалликларининг 75% га яқинини ташкил қилиши келтирилади 
[16,17]. 

М.В Потапованинг (2008) [18] илмий тадқиқот натижаларига қараганда ҳарбийлар ва 
Ички ишлар органлари ходимлари орасида касалланишни камайтиришнинг асосий 
профилактик йўналишларидан бири бу ходимларни сифатли диспансеризация қилиш, 
муаллифнинг таъкидлашича, биринчи навбатда ходимларни 100% диспансер назоратига 
олиш, мунтазам ўтказиладиган тиббий кўрикларда Ички ишлар ходимларида кенг 
тарқалаётган касалликлар динамикасига қараб етук мутахассисларни ва функционал текширув 
усулларини қўллаш, аниқланган касалликларни ўз вақтида ва самарали даволаш, уларни 
реабилитация қилиш ва кейинги мониторингларни ўз вақтида ва сифатли амалга ошириш, 
ходимлар орасида касалликларнинг кескин камайишини таъминловчи омиллардан 
саналишини қайд қилади.  

Ички ишлар органларида ишловчи ходимлар орасида айрим муҳим ижтимоий аҳамиятга 
эга бўлган касалликларнинг кенг тарқалишининг асосий сабабларидан бири, улар 
фаолиятининг доимий равишда юқори асабий зўриқишлари билан кечиши ва ўз вақтида улар 
орасида тиббий ва руҳий реабилитация тадбирларининг олиб борилмаслигида деб санайди 
Н.М.Мухамедалиева (2020) [18]. Айниқса оҳирги йилларда Россияда ҳарбий ҳаракатларда 
бевосита иштироқ қилаётганларнинг саломатлик даражаси ёмонлашаётганлиги кузатилаяпди 
ва улар орасида жароҳатланиш ва ногиронлик кўрсаткичларининг ошиши кузатилмоқда 
[19,20]. Муаллифларнинг таъкидлашича бу каби ҳолатларда уларнинг фаолиятлари уларнинг 
саломатликларига салбий таъсир қилувчи кўплаб омиллар, яъни юқори даражадаги жисмоний 
ва асабий-эмоционал зўриқишлар билан кечади, натижада ҳар хил соматик касалликларнинг 
пайдо бўлиши билан кечади. Н.М.Мухамедалиеванинг илмий хулосаларига қараганда ҳарбий 
жараёнларда бевосита иштироқ қилган Ички ишлар органлари ходимларида бир қатор тиббий-
ижтимоий ва психологик ҳолатларида бузилишлар кузатилиши, яъни улар орасида спиртли 
ичимликларни суиистеъмол қилувчилар ва гиёҳвандлар, келгусида Ички ишлар тизимида 
ишлашга яроқсизлар, психоген табиатга эга бўлганлар, руҳиятида номувозанатлик юзага 
келган ва ўз жонига қасд қилувчиларнинг кўпайишига олиб келиши мумкинлиги қайд этилади 
[18]. 

А.Х.Омарованинг (2020) [21] Россия Федерациясида олиб борган илмий тадқиқот иши 
натижасида қўлга киритган хулосаларига қараганда, ҳуқуқ тарғибот тизимида фаолият 
юритувчи ходимларнинг, айниқса контртеррористик операцияларда қатнашувчиларда 
систолик артериал қон босими 20%, диастолик артериал қон босими 16,7% аниқланган. 
Эътиборли жиҳати касаллик 40 ёш ва ундан катталарда қайд этилган. Муаллифнинг 
таъкидлашича, касаллик аниқланган ходимларда қуйидаги касалланишнинг маркер хавфлари, 
ирсий, юрак қон-томир ва қандли деабет 35% да, чекиш 25% да, гиперхолестеринемия 15% да, 
гипертриглицеридемия 31,7% да, атероген дислипидемия 41,7%да, ўртача юрак қон-томир 
хавфининг юқорилиги 34% да, ортиқча тана вазни мавжудлиги 58,5% да ва 1 даражадаги 
семизлик 15% ходимларда аҳамият касб этган. Ушбу ходимларнинг 80% да иш жараёни 
ташвишли ҳолатда кечиши таъкидланади.  

Хулосалар 
1. Ўрганилган адабиётлардан хулоса ўрнида айтиш мумкинки, Ички ишлар органлари 
ходимлари қатъий равишда тиббий кўрик ва функционал текширувлардан ўтказилиб ишга 
қабул қилинишларига қарамасдан, меҳнат фаолияти давомидаги омилларнинг таъсирлари 
сезиларли даражада юқорилиги сабабли улар орасида касалланиш даражаси юқори ва у ўсиш 
анъанасига эга. 
2. Амалга оширилган кўплаб илмий тадқиқот ишларининг аксарияти асосан чет элларда, 
хусусан Россия Федерацияси ва унинг ҳар хил ҳудудларида нисбатан кўпроқ бажарилган. 

Мамлакатимизда, хусусан Хоразм вилояти мисолида алоҳида Ички ишлар органлари 
ходимлари орасида касалланиш ва уни келтириб чиқарувчи омилларининг тиббий-ижтимоий 
жиҳатларини ўрганиш бўйича илмий изланишлар амалга оширилмаган. 
3. Ўрганилиб таҳлил этилган адабиётларда келтирилган маълумот ва хулосалардан шу ҳолат 
маълум бўлдики, Ички ишлар органлари ходимлари меҳнат фаолияти нисбатан юқори 
даражадаги руҳий ва асабий зўриқишлар билан кечиши боис, улар орасида ижтимоий 
аҳамиятга эга бўлган ноэпидемик юрак қон-томир, нафас олиш, асаб, руҳий ва овқат ҳазм 
қилиш тизими касалликлари, жароҳатланишлар кўпроқ учраши аниқланди.  
 2. Келтирилганларни инобатга олиб мамлакатимизнинг ғарбида жойлашган, экологик 
жиҳатдан нисбатан ноқулай вазият юзага келган Хоразм вилояти мисолида Ички ишлар 
органлари ходимлари орасида касалланишнинг тиббий-ижтимоий жиҳатларини алоҳида 
ўрганиш натижасида олинган маълумотлар ва илмий хулосалар, келгусида уларнинг 
саломатлигини сақлаш ва мустаҳкамлашда ҳамда фаолият самарадорлигини оширишга имкон 
яратади. 

